
“18 segundo” erakusketak herritarrak sentsibilizatuko ditu, emakumeen aurkako indarkeriaren gainean
Erakusketa autobus geltoki zaharrean dago ikusgai, maiatzaren 6tik 18ra bitarte

Asteartea, 2008ko maiatzaren 6a. Nafarroako Berdintasunerako Institutuak “18 segundo” erakusketa antolatu du, herritarrak emakumeen aurkako genero indarkeriaren gainean sentsibilizatzeko eta gizarte mailako drama dela ohartarazteko. Erakusketa Lan eta Gizarte Gaietarako Ministerio zaharreko Emakumearen Institutuak utzi du (gaur egun Berdintasunerako Ministerioaren mende dago aipaturiko Institutua), eta Emakumeen Aurkako Tratu Txarren Batzordearekin elkarlanean egin dute. Erakusketa Iruñeko autobus geltoki zaharrean dago ikusgai, maiatzaren 6tik 18ra bitarte, 9:00etatik 14:00etara eta 16:30etik 19:30era. 

Argazkigintza arteari buruzko Erakusketa da, eta bertan ikusgai dauden argazkiak gizartean eta lanbidean oso izen ona duten hemezortzi emakumeren eskuzabaltasunaren eta ausardiaren adibide dira. Euren aurpegiek zerbait egiteko adorea ematen dute, emakumeen aurkako indarkeriaren kontra egiteko bultzada ematen dute. 


“18 segundo” herritar guztiei zuzendutako erakusketa da. Gainera, Emakumeen Elkarteekin eta ikasleekin (DBHko 3. eta 4. mailakoak eta Batxilergoko 1. eta 2. mailakoak) eginen dute lan. Aurreikuspenen arabera, antolatu dituzten lantegietan 800 ikaslek eta Nafarroa osoko Emakumeen Elkarteetako 400 emakumek hartuko dute parte, gutxi gorabehera.


Lantegien baitan, bisita gidatua eginen dute erakusketara, eta ondoren, Ángeles Muñiz Cachón asturiar zuzendariaren “Propiedad Privada” film laburra emanen dute, mikro-indarkeriaren gaia jorratzen duen filma. Gainera, lantegiaren ondoren eztabaida eginen dute, eta erakusketako gidari izanen den profesional berak dinamizatuko du. 


Nazio Batuen Erakundearen arabera, 18 segundoan behin emakume bati erasotzen diote munduan. Emakumeen aurkako genero indarkeria ez da esparru pribatuko arazoa; aitzitik, guztiongan eragina duen arazoa da, eta gizabanakoon zein gizartearen konpromisoa beharrezkoa dira, errotik ezabatuko badugu. 

Genero indarkeriari buruzko azken datuak


Martxoaren 31ko datuen arabera, Nafarroan 306 salaketa egin dira genero indarkeria dela-eta. %59 indarkeria fisikoarengatik izan dira; %4, indarkeria psikikoarengatik, eta %5, indarkeria fisiko eta psikikoarengatik.


2008an (apirilaren 30era arte) 90 babes agindu eman dituzte Nafarroan, eta baita erasotzaileak biktimengandik urruntzeko 42 epai ere.


Foruzaingoaren datuen arabera, gaur egun 2 emakumek dute bizkartzaina eta 50 bat emakumek tele-artapen zerbitzua erabiltzen dute (Genero Indarkeria - Gizarte Laguntzako Planaren bitartez). 

Nafarroako Berdintasunerako Institutuaren jarduerak

Emakumeen aurkako Indarkeriari buruzko Gogoeta Programa ari dira egiten, aurten, hainbat diziplinatako profesionalekin (prebentzioaren, genero indarkeriaren biktimen artapenaren, eta arlo horretako neurri eta politiken gaineko plangintzaren arloko profesionalak). 


Programak bost saio izanen ditu, urte osoan. Lehenengoa, “Origen, concepto y diferentes formas de violencia contra las mujeres” izenekoa, urtarrilean egin zuten, eta Marcela Lagarde y De los Ríos-ek eman zuen. Bigarrena, “Prostitución: discursos sociales, intervenciones públicas y orientaciones” izenekoa, apirilean egin zuten, eta Kualitate Lantaldea Aholkularitzak eman zuen. Hirugarrena, “Violencia sobre el cuerpo de las mujeres” izenekoa, ekainean eginen dute, eta Emilce Dío Bleichmar-ek parte hartuko du bertan. 


Orain arte egin dituzten bi saioetako bakoitzean ehun bat pertsonak hartu dute parte. 


2008ko urtarrilaren 18an, Tatiele de Sousa Neres hil zen, Iruñean, genero indarkeriaren biktima. Uste dutenez, bikotekideak hil zuen. Jazoera deitoragarriaren nondik norako dramatikoak kontuan hartuta, biktima muturreko arrisku eta bazterketa egoeran zegoela esan daiteke, eta ondorioz, Nafarroako Gobernuak, Nafarroako Berdintasunerako Institutuaren bidez, hilotza sorterriratzeko gastuak ordaindu zituen (Brasilera eramateko gastuak). Gainera, erailketaren erantzulearen aurkako auzietan Herri Akzio gisa agertzeko erabakia hartu zuen. 


Etxeko Indarkeria edo/eta Sexu Erasoak Jasan Dituzten Emakumeei Arreta Integrala Eskaintzeko Erakunde Arteko Akordioaren Jarraipen Batzordea, erakunde arteko egitura organikoa, joan den otsailaren 8an bildu zen. Kide berriak atxiki zitzaizkion, Batzordeko kide diren Erakundeetako ordezkariak, eta Familia, Gazteria, Kirol eta Gizarte Gaietako Departamentuko kontseilariak ere parte hartu zuen. 

Batzordeak, iaz, komenigarritzat jo zuen lan tresna zentralizatu bat sortzea, jarduera protokoloaren baitan egindako prozedurek behar bezala funtzionatzeko. Nafarroako Genero Indarkeriaren Espedienteen Erregistro Integralari buruz ari gara. 


2007an, erregistro hori ezartzeko bideragarritasun azterlana egin zuten. Hain zuzen ere, gaur egungo egoera aztertu eta diagnostikatu zuten, eta dagokion informazio sistema oinarritzeko ildo nagusiak proposatu zituzten. 


Erregistro integralari esker, biktimak artatzeko zerbitzuen kalitatea hobetuko da; izan ere, Etxeko Indarkeria edo/eta Sexu Erasoak Jasan Dituzten Emakumeei Arreta Integrala Eskaintzeko Erakunde Arteko Akordioan parte hartzen duten Foru Komunitateko erakunde guztien arteko koordinazioa erraztuko du. 


Proiektua Lehendakaritza, Justizia eta Barne Departamentuaren eta Familia, Gazteria, Kirol eta Gizarte Gaietako Departamentuaren arteko lankidetzaren fruitua da (Justizia Zuzendaritza Nagusiaren eta Nafarroako Berdintasunerako Institutuaren bidez, hurrenez hurren). Justizia Zuzendaritza Nagusiak bere gain hartuko du indarkeria kudeatzeko tresna informatikoa sortzeko ardura, indarkeria jasaten duten emakumeei jarraipena egiteko eta kasu horietan esku hartu ahal izateko. Nafarroako Berdintasunerako Institutuak, berriz, bere gain hartuko du aginte talde integrala sortzeko ardura, estatistiken bidez sendotutako informazioan oinarrituta emakumeen aurkako genero indarkeriak Foru Komunitatean duen eragina zehatz-mehatz ezagutzeko eta berariazko politiken plangintza egiteko. 


Proiektuaren kostua 282.000 eurokoa da. Justizia Zuzendaritza Nagusiak 202.000 euroko ekarpena eginen du, eta Nafarroako Berdintasunerako Institutuak, berriz, 80.000 eurokoa.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

